
        
            
                
            
        

    
	Ш. ГААДАМБА

	 

	ТАВАН ДУСАЛ ОПИ

	(Өгүүллэг)

	 

	“Улсын хэвлэлийн газар” Улаанбаатар хотноо 1987 онд эрхлэн хэвлүүлсэн “ГАГНААС” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТАВАН ДУСАЛ ОПИ

	 

	Сумын бага эмч Бадрах архинд ороод ажил амралт, эмнэх найрлах нь ялгарахаа больсонд түүний оронд бага эмчийн курс саяхан төгсгөсөн Иш гэдэг залууг дэвшүүлэн томилов. Үүнд зарим нь «Жор мэдэхгүй эмчээс зовлон үзсэн чавганц дээр» гэж хуучин согтуу эмчээрээ эмчлүүлэх дуртай. Бас зарим нь «урьд гарсан чихнээс хойно гарсан эвэр» гэж залуу эмчээр үзүүлэх дуртай байжээ.

	Дэлгэр зуны нэг өдөр сумын төвийн дэргэд нутагладаг өвгөн Төгсийн их хүү, Ишид ирж «Дүүг минь үзэж аль» гэв. Яаж өвдсөн хэд хоносныг асуувал «Өрөөсөн бөөр нь өвдөж, бөөлжүүлээд хэд хоносон» гэжээ.

	— Ойрхон байж эртхэн үзүүлэхгүй дээ!

	— Иш гуай минь, тэнэгийн дээр зөнөг нэмэхээрээ хэцүү юм. Манай аав Бадрах гуайгаар эмнүүлж байгаа нь энэ гэсээр байгаад муудуулчихлаа.

	— Тэгвэл хашир хүн эмнэж байгаа юм байна, гайгүй байлгүй!

	— Үгүй, үгүй! Танд л үзүүлээд гомдол баръя. Одоо хоногоо хүлээж үхлүүт байна гэлээ.

	«Үхлүүт» гэхээс өөр эмч хүний сэтгэлийг яаруулах ямар шаардлага байх билээ? Иш үзэхээр яаран явж очлоо.

	Арван хэдэн насны туранхай хүү уйлах шахан ярвайж зүүн орон дээр хэвтэнэ. Төгс гуайнд огцорсон эмч Бадрах, үе насныхаа хуучин албан хаагчийн хамт шимийн архи ууж суужээ. Залуу эмч хүүгийн зүрх уушгийг чагнаж үзээд, гэдэс хэвлийг дарж үзэх гэж хөнжлийг сөхтөл баруун цавинаас нь дээхэн талд чигчийн чинээ гувгар хавдар байхыг үзээд залуу эмчийн дотор пал хийв.

	«Хэдхэн цагийн дараа мухар олгойн хавдар нь тэсрэх нь! Нээрэн үхлүүт байгаа юм байна. Түргэн тусламж! Ирж амждаг бол уу?... Юу ч болсон нэг шалгаад үзье байз!» гэж өөрийн эрхгүй хөмсөг нь атиран шазуураа зуугаад, хавдар нь тэсрэх магадгүй гэж болгоомжлон хэвлийн зүүн хэсэгт хүйсээс нь доохонтой алгуурхан дарж байснаа гараа гэнэт өргөтөл хүү дуу алдан ёолж сүйд болов. «За осолгүй мөн юм даа!» гэж Иш дотроо батлан бодов.

	Энэ үеэр Бадрахтай архи ууж суусан хүн:

	— За цусаар урс!... Та нар чинь ер нь юм мэддэг улс уу? үгүй юу? Хуучин оточ, шинэ эмч нар цөмөөрөө л байна. Наадах чинь үхэх нь үү? Сэхэх нь үү? Хэлээд орхи! Мэддэг юм уу? Үгүй юм уу?... за хэлээд орхи! гэж шалан палан хийв.

	Гарцаагүй үхэхийн ёрыг хэн бүхнээс урьдаж мэдээд, эмчийн зүг эдгэхийн түмэн найдвараар бүлтгэнэн ширтэгч хөөрхий өвчтөнийг элэг эмтрэн өрөвдөх гэдэг ёстой эмч мэргэжилтний амсдаг гашуун юмны нэг нь билээ. Тэгтэл бас төрөл садны санаа зовсон улс нь: «За эмч минь! Наадах чинь наашаа харах нь уу? Цаашаа харах нь уу? Шулуухан хэлээд аль!» гэж ёс мэт шалгаахыг нь яана! Саях согтуугийн чалчаа асуулт залуу эмчийн зүрхний тэр эмзэг шархыг нь тачаадалтай хөндсөн боловч уурлан маргах арга алга байв. Тэгээд:

	— За даа, түргэн тусламж л дуудуулахаас даа! гэтэл,

	— Наадахыг чинь би бол ч эдгээхдээ л нэг эдгээнэ л дээ. Одоо даанч би эмч биш, багийн сувилагч төдий. Тэгээд эм ч байхгүй дээ гэж Бадрахын бардан дээрэлхэхэд Иш гайхан эргэж хараад:

	— Тэгвэл та эдгээгээд өгөөч! Яавал эдгэх юм бэ? гэж асуув.

	— Тавхан дусал опитой л бол эдгээчихнэ.

	— Тэгвэл над таван дусал байтугай нэг жижиг шил опи байна. Би одоохон яваад олоод ирье! гэж гарав.

	Шилтэй опио олж ирэх зуураа залуу эмч «Тэсрэх шахсан хавдартай мухар олгойг таван дусал опиор эдгээнэ гэдэг хачин юм даа. Миний мэдэхгүй л ийм нэг арга байдаг байж дээ!» гэж бодов. Хуучин хашир эмчийн гарт опио бариулаад:

	— За одоо зүгээр үү? Би бол түргэн тусламж дуудмаар юм уу гэж бодсон юм. Хэрэггүй юу? гэж асуулаа.

	— Түргэн тусламжаар яах юм бэ? Түүнийг чинь дуудах заавар дүрэмтэй байдаг юм. Бөөрний архаг мэтийн дэмий юманд дуудчихвал зардлыг нь төлөх болдог юм шүү дээ гэж Бадрах сургамжлав.

	Ишийн сэтгэл их зововч энэ хашир эмч нэгийг мэдэж л байгаа юм байх гэж бодоод гарлаа. Өвдөж шаналан орилж байгаа хүүгийн дуу санааг нь зовоож зүрхийг нь шимшрүүлж байв. Гэтэл удалгүй Ишийн хойноос өвгөн Төгс гүйж ирээд:

	— Үгүй хүүхээ! Өнөөх хүү чинь чамайг орилуулчихсанаас л хойш л нэг биш болчихлоо гэж хэлэв. Залуугийн дотор пал хийж:

	— За юу болчхоо вэ? гэж сөргөн асуулаа.

	— Яалаа ч гэх юм бэ дээ! Нэг их орилоод... Ухаан тавьчих гээд л байх боллоо гэсэнд Иш яахаа ч мэдэхгүй байв.

	Аз гэдэг сайхан тохиол хүнд хааяа дайралддаг билээ. Түүнчлэн манай залуу эмчийн аз болж, зэргэлдээ сумын хашир сайн эмч Базар хоршооны зүг морьтой давхиж яваа харагдав. Иш түүнийг даллан дуудаж уулзаад хүүг үзүүлэхээр цулбуурдан хөтөлж иржээ.

	Тэр эмч өвчтэй хүүг чагнаж үзээд бас л гэдсийг нь дарж үзэх гэж хөнжлийг сөхсөнөө өнөөх гувгар хавдрыг харж цочин зогтусаад бас л зүүн цавинаас нь дээхнүүр гурван хуруугаараа алгуурхан дарж байснаа гараа гэнэт өргөөд хүүг мөн л орилуулж орхив. Өнөөх согтуу эр талимаатсан нүдээр эргэж хараад:

	— Та нар чинь алдаг улс уу? Авардаг улс уу? Цусаар урс! Дандаа орилуулаад л байх юм. Эдгэх нь үү, үхэх нь үү? гэж шал пал чалчина. Хашир эмч Базар түүний үгийг тоосонгүй, харин Төгс өвгөнийг дуудаж ирүүлээд:

	— За та харав уу? Энэ гувгар хавдар байгаа биз? гэв.

	— Байна. Одоо тэгээд яах вэ?

	— Яах юу байх вэ! Бушуухан л түргэн тусламж дуудуул. Морь хослоод давхихгүй юу? гээд дуудлагын бичиг хийлгэж өгчээ.

	Базар тэндээс гарахдаа Ишийн чихэнд бараг шивнэн:

	— За энэ хүүхдийг чи алдаж дээ! Хэдхэн цагийн дараа олгой нь тэсрэх нь байна шүү дээ! Түргэн тусламж ирж амжих болов уу даа?!

	— Тэгвэл энэ Бадрах гуай мань таван дусал опиор эдгээнэ гээд байх нь юу вэ?

	— Хэ-цэс! Яаж эдгээх юм бэ? Хэ цэс! Согтуу Бадрах галзуурч байхгүй юу! гэж билээ.

	Тэгтэл холын багаас нэг хүн эхнэр минь төрж чадахгүй үхэх нь хатах нь гэж сандчин ирсэнд арга буюу Иш яаран хөдөө гарлаа.

	Гүйх нохойд гүйхгүй нохой саад болов. Мэдсэн эмчид мэдэмгийрхсэн эмч саад болов. Түргэн тусламж дуудах гэж байтал Бадрах гуай өнөөх ридийн чадалт таван дусал опио өгчээ. Ёолж сүйд болж байсан хүүхдийн өвчин ч намдаж (өөрөөр хэлбэл мэдээ нь тасраад) түр зүүрмэглэв. Үер борооны өмнөхөн тайван дүнсгэр байдаг шиг үхлийн өмнөх амсхийлтийн үе эхэлснийг хөөрхий өвгөн яаж мэдэх билээ, санаа уужирч сэтгэл амраад түргэн тусламж дуудсангүй.

	Эрүүлийн санаа согтууд гэж Бадрах эмч буурийг нь булааж сүрийг нь дарсан залуу эмчид мөн ч жаахан атаархан, дээрэлхэх дуртай болохоороо бардан нэрэлхэж:

	— За өвгөөн! Чи юу бодож байна. Шилэгдсэн сонгогдсон эмч нар чинь үзээд хүүг чинь орилуулахаас өөр юм хийв үү? Цөмөөрөө толгой сэгсрээд «түргэн тусламж» л гэцгээж байна Тийм үү? үгүй юу?

	— Тийм ээ!

	— За гологдож хаягдсан, бүдүүлэг хоцрогдсон муу Бадрах эмч чинь яав? 

	— Тавхан дусал эмээр түргэн тусламж үзүүлээд унтуулчихаа биз дээ? За ямар байна. За зөнөг минь нэг шил юм гарга, гэж шалж билээ. Архичин найз нь улам онгирон:

	— Нээрэн манай хашир ч Ишийн дэргэд зовлон үзсэн чавганц юм даа. Цусаар урс! Хуучны хулуу гэж ондоо байна шүү! Унтуулж л орхилоо, ямар ч гэсэн гэжээ.

	Гэтэл гайтай хэрэг болжээ. Таван дусал опиор «түргэн тусламж» үзүүлээд тэр хүүг бүрмөсөн «унтуулчих санаа» баларсан архичид мэдсэнгүй. Хүү гэнэт муудан сандаргаад үүр шөнө завсарлахын хэрд нас баржээ. Хөөрхий өвгөн «Элээ халаг! түргэн тусламж дуудуулах минь яалаа. Тэгсэн бол хаанаас ингэж элгээрээ газар тэвэрч, амаараа шороо үмхэх билээ!» гэж гингэнэн уйлав. Цөм уйлаан майлаан болов. Их хүү нь л уйлсангүй, хилэн буцалсан хар нүдээ гялалзуулаад «Би ч нэг л хүнтэй гомдол тасрахгүй» гээд гарч оджээ.

	Удалгүй хэрэг түвэг дэгдэж гарчээ. Өнөөх хүү хэсгийн шүүхэд очиж Бадрах эмчээс дүүгийнхээ амийг нэхэн заалджээ. Бадрах эмч шүүхэд дуудагдаж очоод:

	— Тэр хүүг эмч Иш гэдсийг нь дарж үзэхдээ олгойг нь хагалчихсан юм. Худлаа гэвэл хүүрт нь задлан шинжилгээ хийлгээд үз! Мухар олгой нь бүтэн байна уу хагарсан байна уу? Шалгуул, акт гаргуул гэжээ.

	Хүүрт нь задлан шинжилгээ хийлгэвэл үнэхээр мухар олгойн хавдар тэсэрч үхсэн нь актаар нотлогдов. Түүний дээр өвгөн Төгс «Иш эмчийг үзсэнээс хойш гэнэт муудсан. Анх үзэхэд нь их дуу алдаж орилсон» гэж тодорхойлов. Үүнд залуу эмч, хүн алсан осол хэрэгт холбогдох болоод айж, эмээсэн, гомдсон, гонсойсныг хэлээд яах вэ? Мухар олгойн хавдар тэсэрч үхсэн нь үнэн байна гэсэн актыг сонсоод түүний царай үнсэнд булагдсан юм шиг болж билээ. Авралт эмчийн хүндэт сайхан нэрийг хүлээж яваад, бас анагаах эдгээхээс өөр бодолгүй зүтгэж яваад алж тонилгосон эрлэгийн нэрийг хүлээж, амины хэрэгт хилс чихэгдэхээс гаслантай гомдолтой юм эмч хүнд яахин тохиолдох билээ. Үүнд Иш бол эмч хүн болохоос биш, заргач хүн бишийн тулд учир байдлаа сайн тодорхойлж чадахгүй дэмий л:

	— Би түүний хавдартай олгойг хагалж алсан биш. Харин Бадрах эмч л таван дусал опиор эдгэнэ гэж түргэн тусламж дуудуулахгүй саатуулсаар үхүүлсэн гэж баталж байжээ. «Надаас хойш» бас Базар яг над шиг үзсэн юм. Хагалсан бол тэр л хагалсан байх» гэж санагдавч нэг нөхрийгөө мөртөө явахад нь «Хүн үз! Хар!» гэж цулбуурдан чирч авчирч өвчтөнөө үзүүлчхээд сүүлд нь аминдаа тулахаар нөхрийгөө чихэлтэй биш» гэж бодоод Базарыг огт дурсахгүй байжээ. Гэтэл Төгс өвгөний хүү, Ишийг өмөөрөхдөө Базар эмч бас адилхан үзсэн гэж мэдүүлжээ. Базарыг бас дуудуулан авчрав.

	Хэсгийн шүүхийн бяцхан өрөөгөөр холбогдох хүмүүс цөм сууцгааж байв. Эмч Бадрах, Иш, өвгөн Төгс, түүний хүү цөм, хүрлэгэр зузаан бор царайтай лут эрийн амыг харцгаажээ. Эмч Базарын юу гэж хэлэхээс хамаг хэрэг шийдвэрлэгдэх байжээ. Эцэг хүү хоёрын маргаан зөрөөн, хоёр эмчийн хүний амины хэргийг бие биедээ тулган хүлээлгэх гэсэн мэтгээн тэмцээн энэ сүүлчийн гэрч болох лут эрийн юу хэлэхээс нэг тийш таслагдах байжээ. Базар хэлэв.

	— Юм мэдэхгүй хоцрогдсоныхоо хар гайгаар хүний амь бусниулчхаад хүн гүтгэж, гэмээ булах хэрэг байгаа юм бол Бадрах чи намайг гүтгэ (Бадрах доошоо харж царай нь хувхай цайжээ). Тэр хүүхдийн олгойг хагалсан бол Иш биш, би хагалсан. Яагаад гэвэл би сүүлд нь үзсэн юм. Бас адилхан орилуулсан ч юм. Гэхдээ би Төгс гуайгаас нэг юм асуусны хойно л хүлээнэ дээ. Би таны хүүгийн олгойг хагалж орилуулчхаад дараа нь таныг дуудаж нэг гувгар хавдар байгааг харуулсан билүү, үгүй билүү?

	— Харуулсан!

	— Чигчийн чинээ гувгар хавдар байсан уу? Үгүй юу?

	— Байсан.

	— За тийм л бол би мухар олгой хагалсны гэмийг хүлээхэд бэлхэн. Харин мухар олгойн хавдрыг таван дусал опиор эдгээнэ гэж ямар жор хаана байдгийг зовлон үзсэн энэ Бадрах чавганцаас асуухыг хүсэж байна. Бид үүний учрыг эмч нарын зөвлөгөөн дээр асууж мэдэж авах болно. Хуучин эмч Бадрахын сэтгэл санааг атаа жөтөө, хоцрогдол төөрөгдөл, хорон санааны таван дусал хар тамхи хордуулчихсан шиг байна. Энэ ч уг нь энэрэнгүй сэтгэлт эмч хүнд тохирмооргүй л тамхи юм сан даа гэж хэлжээ.

	Бадрах эмчийн царай зэвхий цагаан болоод юу ч хэлэлгүй доошоо хараад хоцорчээ. Түүний царай, нээрэн л, хар тамхинд хордсон хүнийхтэй адил хувхай цагаан нь аймаар байсан гэлцдэг билээ.

	 

	1956 он

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

